
Atvinnuvegaráðuneytið 
Borgartún 26, 
105 Reykjavík 
Lagt fram á samráðsgátt 
 

Reykjavík 29. september 2025 

 

Umsögn um mál S-168/2025, Drög að frumvarpi. Breyting á lögum um faggildingu o.fl. 

og lögum um staðla og Staðlaráð Íslands 

Hinn 5. september 2025 birti atvinnuvegaráðuneytið á samráðsgátt stjórnvalda mál S-

168/2025, Drög að frumvarpi. Breyting á lögum um faggildingu o.fl. og lögum um staðla og 

Staðlaráð Íslands. Þann 10. mars 2025 lögðu SVÞ – Samtök verslunar og þjónustu (samtökin) 

inn umsögn um áformaskjal um breytingu á lögum um faggildingu. Var áformum um 

lagasetningu tekið fagnandi og talið brýnt að endurskoðun laga nr. 24/2006 færi fram sem fyrst. 

Í því ljósi telja samtökin jákvætt að frumvarp það sem nú liggur fyrir hafi litið dagsins ljós. Að 

því sögðu óska samtökin að koma eftirfarandi á framfæri.  

Í 3. gr. frumvarpsdraga kemur fram að Faggildingarsvið skuli vera fjárhagslega sjálfstætt og 

aðgreint frá annarri starfsemi Hugverkastofunnar. Þá kemur fram að tryggja skuli starfshæfi 

Faggildingarsviðs með framlagi úr ríkissjóði samkvæmt fjárlögum. Ber að hafa í huga að í 

áformaskjali því er var undanfari frumvarpsdraga, kemur fram að skýrari grein skuli gerð fyrir 

fjármögnun faggildingarstarfseminnar. Samtökin telja að betur megi ef duga skuli, en þá 

tilvísun til fjármögnunar sem nú er að finna í frumvarpsdrögum. Er það afstaða samtakanna að 

frumvarpsdrögin skorti nægilega skýrt ákvæði sem kveður á um ábyrgð ráðherra til að 

fjármagna starfsemina.  

Þá telja samtökin að í frumvarpsdrög vanti ákvæði sem kveður á um skyldu stjórnvalda til að 

setja stefnu fyrir faggildingu á Íslandi. Slík stefna ætti að fela í sér sýn stjórnvalda á umfang 

nýtingar faggildingar á Íslandi. Faggilding er lykilverkfæri til að tryggja traust á gæðum, öryggi 

og fagmennsku í starfsemi fyrirtækja, stofnana og prófunaraðila. Með því að stjórnvöld setji sér 

skýra stefnu um umfang og nýtingu faggildingar er hægt að hámarka ávinning af faggildingu 

og styðja þannig m.a. við samkeppnishæfni íslensks atvinnulífs.  

